
Ribhuproktam Prapanchasya Shunyatvanirupanam

ಋಭುಪ್ರೋಕ್ತಂ ಪ್ರಪಂಚಸ್ಯ ಶೂನ್ಯತ್ವನಿರೂಪಣಂ

(ಸರ್ವಂ ಶಶವಿಷಾಣವತ್)

(ಋಭುನಿದಾಘಸಂವಾದೇ)
ವಕ್ಷ್ಯೇ ಪ್ರಪಂಚಶೂನ್ಯತ್ವಂ ಶಶಶೃಂಗೇಣ ಸಮ್ಮಿತಂ .

ದುರ್ಲಭಂ ಸರ್ವಲೋಕೇಷು ಸಾವಧಾನಮನಾಃ ಶೃಣು .. 8.1..

ಇದಂ ಪ್ರಪಂಚಂಯತ್ಕಿಂಚಿದ್ಯಃ ಶೃಣೋತಿ ಚ ಪಶ್ಯತಿ .

ದೃಶ್ಯರೂಪಂ ಚ ದೃಗ್ರೂಪಂ ಸರ್ವಂ ಶಶವಿಷಾಣವತ್ .. 8.2..

ಭೂಮಿರಾಪೋಽನಲೋ ವಾಯುಃ ಖಂ ಮನೋ ಬುದ್ಧಿರೇವ ಚ .

ಅಹಂಕಾರಶ್ಚ ತೇಜಶ್ಚ ಸರ್ವಂ ಶಶವಿಷಾಣವತ್ .. 8.3..

ನಾಶ ಜನ್ಮ ಚ ಸತ್ಯಂ ಚ ಲೋಕಂ ಭುವನಮಂಡಲಂ .

ಪುಣ್ಯಂ ಪಾಪಂ ಜಯೋಮೋಹಃ ಸರ್ವಂ ಶಶವಿಷಾಣವತ್ .. 8.4..

ಕಾಮಕ್ರೋಧೌ ಲೋಭಮೋಹೌ ಮದಮೋಹೌ ರತಿರ್ಧೃತಿಃ .
ಗುರುಶಿಷ್ಯೋಪದೇಶಾದಿ ಸರ್ವಂ ಶಶವಿಷಾಣವತ್ .. 8.5..

ಅಹಂ ತ್ವಂ ಜಗದಿತ್ಯಾದಿ ಆದಿರಂತಿಮಮಧ್ಯಮಂ .

ಭೂತಂ ಭವ್ಯಂ ವರ್ತಮಾನಂ ಸರ್ವಂ ಶಶವಿಷಾಣವತ್ .. 8.6..

ಸ್ಥೂಲದೇಹಂ ಸೂಕ್ಷ್ಮದೇಹಂ ಕಾರಣಂ ಕಾರ್ಯಮಪ್ಯಯಂ .

ದೃಶ್ಯಂ ಚ ದರ್ಶನಂ ಕಿಂಚಿತ್ಸರ್ವಂ ಶಶವಿಷಾಣವತ್ .. 8.7..

ಭೋಕ್ತಾ ಭೋಜ್ಯಂ ಭೋಗರೂಪಂ ಲಕ್ಷ್ಯಲಕ್ಷಣಮದ್ವಯಂ .

ಶಮೋ ವಿಚಾರಃ ಸಂತೋಷಃ ಸರ್ವಂ ಶಶವಿಷಾಣವತ್ .. 8.8..

ಯಮಂ ಚ ನಿಯಮಂ ಚೈವ ಪ್ರಾಣಾಯಾಮಾದಿಭಾಷಣಂ .

ಗಮನಂ ಚಲನಂ ಚಿತ್ತಂ ಸರ್ವಂ ಶಶವಿಷಾಣವತ್ .. 8.9..

ಶ್ರೋತ್ರಂ ನೇತ್ರಂ ಗಾತ್ರಗೋತ್ರಂ ಗುಹ್ಯಂ ಜಾಡ್ಯಂ ಹರಿಃ ಶಿವಃ .
ಆದಿರಂತೋ ಮುಮುಕ್ಷಾ ಚ ಸರ್ವಂ ಶಶವಿಷಾಣವತ್ .. 8.10..

ಜ್ಞಾನೇಂದ್ರಿಯಂ ಚ ತನ್ಮಾತ್ರಂ ಕರ್ಮೇಂದ್ರಿಯಗಣಂ ಚಯತ್ .

ಜಾಗ್ರತ್ಸ್ವಪ್ನಸುಷುಪ್ತ್ಯಾದಿ ಸರ್ವಂ ಶಶವಿಷಾಣವತ್ .. 8.11..

ಚತುರ್ವಿಂಶತಿತತ್ತ್ವಂ ಚ ಸಾಧನಾನಾಂ ಚತುಷ್ಟಯಂ .

ಸಜಾತೀಯಂ ವಿಜಾತೀಯಂ ಸರ್ವಂ ಶಶವಿಷಾಣವತ್ .. 8.12..

ಸರ್ವಲೋಕಂ ಸರ್ವಭೂತಂ ಸರ್ವಧರ್ಮಂ ಸತತ್ವಕಂ .

ಸರ್ವಾವಿದ್ಯಾ ಸರ್ವವಿದ್ಯಾ ಸರ್ವಂ ಶಶವಿಷಾಣವತ್ .. 8.13..

ಸರ್ವವರ್ಣಃ ಸರ್ವಜಾತಿಃ ಸರ್ವಕ್ಷೇತ್ರಂ ಚ ತೀರ್ಥಕಂ .

ಸರ್ವವೇದಂ ಸರ್ವಶಾಸ್ತ್ರಂ ಸರ್ವಂ ಶಶವಿಷಾಣವತ್ .. 8.14..

ಸರ್ವಬಂಧಂ ಸರ್ವಮೋಕ್ಷಂ ಸರ್ವವಿಜ್ಞಾನಮೀಶ್ವರಃ .
ಸರ್ವಕಾಲಂ (ಸರ್ವವಾಕ್ಯಂ)ಸರ್ವಬೋಧ (ಸರ್ವಬೋಧ್ಯಂ)ಸರ್ವಂ ಶಶವಿಷಾಣವತ್
.. 8.15..

ಸರ್ವಾಸ್ತಿತ್ವಂ ಸರ್ವಕರ್ಮ ಸರ್ವಸಂಗಯುತಿರ್ಮಹಾನ್ .

ಸರ್ವದ್ವೈತಮಸದ್ಭಾವಂ (ಸರ್ವದ್ವೈತಸ್ಯ ಸದ್ಭಾವಂ) ಸರ್ವಂ ಶಶವಿಷಾಣವತ್ ..

8.16..

ಸರ್ವವೇದಾಂತಸಿದ್ಧಾಂತಃ ಸರ್ವಶಾಸ್ತ್ರಾರ್ಥನಿರ್ಣಯಃ .
ಸರ್ವಜೀವತ್ವಸದ್ಭಾವಂ ಸರ್ವಂ ಶಶವಿಷಾಣವತ್ .. 8.17..

ಯದ್ಯತ್ಸಂವೇದ್ಯತೇ ಕಿಂಚಿದ್ಯದ್ಯಜ್ಜಗತಿ ದೃಶ್ಯತೇ .

ಯದ್ಯಚ್ಛೃಣೋತಿ ಗುರುಣಾ ಸರ್ವಂ ಶಶವಿಷಾಣವತ್ .. 8.18..

ಯದ್ಯದ್ಧ್ಯಾಯತಿ ಚಿತ್ತೇ ಚಯದ್ಯತ್ಸಂಕಲ್ಪ್ಯತೇ ಕ್ವಚಿತ್ .

ಬುದ್ಧ್ಯಾ ನಿಶ್ಚೀಯತೇ ಯಚ್ಚ ಸರ್ವಂ ಶಶವಿಷಾಣವತ್ .. 8.19..

ಯದ್ಯದ್ವಾಚಾ ವ್ಯಾಕರೋತಿ ಯದ್ವಾಚಾ ಚಾರ್ಥಭಾಷಣಂ .

ಯದ್ಯತ್ಸರ್ವೇಂದ್ರಿಯೈರ್ಭಾವ್ಯಂ ಸರ್ವಂ ಶಶವಿಷಾಣವತ್ .. 8.20..

ಯದ್ಯತ್ಸಂತ್ಯಜ್ಯತೇ ವಸ್ತು ಯಚ್ಛೃಣೋತಿ ಚ ಪಶ್ಯತಿ .

ಸ್ವಕೀಯಮನ್ಯದೀಯಂ ಚ ಸರ್ವಂ ಶಶವಿಷಾಣವತ್ .. 8.21..

ಸತ್ಯತ್ವೇನ ಚಯದ್ಭಾತಿ ವಸ್ತುತ್ವೇನ ರಸೇನ ಚ .

ಯದ್ಯತ್ಸಂಕಲ್ಪ್ಯತೇ ಚಿತ್ತೇ ಸರ್ವಂ ಶಶವಿಷಾಣವತ್ .. 8.22..

ಯದ್ಯದಾತ್ಮೇತಿ ನಿರ್ಣೀತಂ ಯದ್ಯನ್ನಿತ್ಯಮಿತಂ ವಚಃ .
ಯದ್ಯದ್ವಿಚಾರ್ಯತೇ ಚಿತ್ತೇ ಸರ್ವಂ ಶಶವಿಷಾಣವತ್ .. 8.23..

ಶಿವಃ ಸಂಹರತೇ ನಿತ್ಯಂ ವಿಷ್ಣುಃ ಪಾತಿ ಜಗತ್ತ್ರಯಂ .

(ಶಿವೋ ರಕ್ಷತಿ ಮಾಂ ನಿತ್ಯಂ)
ಸ್ರಷ್ಟಾ ಸೃಜತಿ ಲೋಕಾನ್ವೈ ಸರ್ವಂ ಶಶವಿಷಾಣವತ್ .. 8.24..

ಜೀವ ಇತ್ಯಪಿಯದ್ಯಸ್ತಿ ಭಾಷಯತ್ಯಪಿ ಭಾಷಣಂ .

ಸಂಸಾರ ಇತಿಯಾ ವಾರ್ತಾ ಸರ್ವಂ ಶಶವಿಷಾಣವತ್ .. 8.25..

ಯದ್ಯದಸ್ತಿ ಪುರಾಣೇಷು ಯದ್ಯದ್ವೇದೇಷು ನಿರ್ಣಯಃ .
ಸರ್ವೋಪನಿಷದಾಂ ಭಾವಂ ಸರ್ವಂ ಶಶವಿಷಾಣವತ್ .. 8.26..

ಶಶಶೃಂಗವದೇವೇದಮುಕ್ತಂ ಪ್ರಕರಣಂ ತವ .

ಯಃ ಶೃಣೋತಿ ರಹಸ್ಯಂ ವೈ ಬ್ರಹ್ಮೈವ ಭವತಿ ಸ್ವಯಂ .. 8.27..

.. ಇತಿ ಶಿವರಹಸ್ಯಾಂತರ್ಗತೇ ಋಭುಪ್ರೋಕ್ತಂ ಪ್ರಪಂಚಸ್ಯ ಶೂನ್ಯತ್ವನಿರೂಪಣಂ
ಸಂಪೂರ್ಣಂ ..

- .. ಶ್ರೀಶಿವರಹಸ್ಯಂ . ಶಂಕರಾಖ್ಯಃ ಷಷ್ಠಾಂಶಃ .ಅಧ್ಯಾಯಃ 8 . 1-27..

- .. shrIshivarahasyam . shankarAkhyaH ShaShThAMshaH . adhyAyaH 8 . 1-27..

Notes :

Shiva Rahasyam Amsa-06 consists of the 50 Adhyaya-s that comprise the Ribhu Gita.

Selected verses from Ribhu Gita have been compiled here based on similarity of content.

